
КОНКУРС

КОМИССИЯ

Коков К.В. - Къабарты-Малкъар Республиканы 
Башчысыны къуллугъун болжаллы халда толтур-
гъан (Комиссияны председатели)

Ромашкин И.К. – Къабарты-Малкъар Респу-
бликада ич ишлени министри (Комиссияны 
председателини орунбасары)

Ахохов Т.Б. – Нальчик шахар округну жер-
жерли администрациясыны башчысы (ыразы-
лыгъына кёре)

Бирмамитов Ч.Г. – Жазагъа тартыуну феде-
рал службасыны Къабарты-Малкъар Республи-
када Управлениясыны таматасыны къуллугъун 
толтургъан (ыразылыгъына кёре)

Бисчеков А.Ш. – Минеральные Водыде тамож-
няны Къабарты-Малкъарда таможня постуну 
таматасы  

Васильев С.С. – Россей Федерацияны Миллет 
гвардиясыны аскерлерини федерал службасы-
ны Къабарты-Малкъар Республикада Управле-
ниясыны таматасы  

Воронин С.В. – Россей Федерацияны Къор-
къуусузлукъну федерал службасыны Къабар-
ты-Малкъар Республикада Управлениясыны 
таматасы 

Егорова Т.Б. - Къабарты-Малкъар Республиканы 
Парламентини Председатели (ыразылыгъына кёре)

Жариков О.О. – Къабарты-Малкъар Республи-
каны прокурору (ыразылыгъына кёре)

Кодзоков М.М. – Къабарты-Малкъар Респу-
бликаны Башчысыны Администрациясыны 
таматасы

Кумахов М.Л. – Къабарты-Малкъар Республи-
каны  культура министри

Кумыков А.М. – Къабарты-Малкъар Респу-
бликаны   жарыкъландырыу, илму эмда жаш 
тёлюню ишлери жаны бла министри

Курашинов А.В. – Къабарты-Малкъар Респу-
бликаны  граждан обществону институтлары 
бла байламлыкъла  жюрютюу эмда миллетлени 
ишлери жаны бла  министри

Маиров Ю.Х. – Къабарты-Малкъар Республи-
каны Баш сюдюню председатели (ыразылыгъ-
ына кёре) 

Мусукланы А.Т.- Къабарты-Малкъар Респу-
бликаны Правительствосуну Председатели  

Ткачев Е.А. - Россей Федерацияны Прези-
дентини Шимал-Кавказ федерал округда толу 
эркинликли келечисини аппаратыны Къабарты-
Малкъар Республикада баш федерал инспекто-
ру (ыразылыгъына кёре)

Татуев К.Б. – Къабарты-Малкъар Республика-
ны Экономика эмда жамауат къоркъуусузлукъ 
жаны бла советини Секретары

Устов В.Х. – Россей Федерацияны Следствие 
комитетини Къабарты-Малкъар Республикада 
Следствие управлениясыны башчысыны къул-
лугъун толтургъан (ыразылыгъына кёре)      

Хасанов И.М. – Къабарты-Малкъар Республи-
каны спорт министри

Хубиев М.Б. – Къабарты-Малкъар Республи-
каны саулукъ сакълау министри

КъМР-ни Парламенти республиканы законла 
чыгъарыучу баш органыны ишин асламлы информа-
ция органлада ачыкълагъан бек иги материалланы 
сайлау жаны бла конкурс бардырады. Ол Парла-
ментни 25-жыллыгъын белгилеуню чеклеринде къу-
ралгъанды эмда жамауатны бу органны борчлары 
бла шагъырейлендирир мурат бла башланнганды. 

Конкурс законла чыгъарыучу органны ишин 
тюзлюк эмда  кенг белгили этиуге кёллендирир, 
республикалы законланы ангылатыр, праволу би-
лимни кенг жаяр, депутатланы бла айырыучуланы 
араларында байламлыкъланы кючлер, СМИ орган-
ланы бла журналистлени чыгъармачылыкъларын 
тири этер мурат бла бардырылады.  

2018 жылда 15 декабрьден 2019 жылда 19 
апрельге дери кезиуде телевиденияда, радиода, 
Интернетде эмда басма органлада Къабарты-

Малкъарны къырал тиллеринде чыкъгъан бек иги 
статьяла саугъаланыллыкъдыла. Жюри дагъыда энчи 
премияланы тохташдырыргъа эркинди. 

Конкурсну болуму бла законла чыгъарыучу ор-
ганны сайтында (www.parlament.kbr.ru) «КъМР-ни 
Парламентини 25-жыллыгъы» деген бёлюмюнде 
«Парламентни ишин  белгили этиу жаны бла бек иги 
ишлени конкурсу» деген бетде шагъырейленирге 
боллукъду. 

Быйыл 19 апрельден кеч басмаланнган матери-
алла конкурсха алынырыкъ тюйюлдюле. Алагъа 
багъаны эксперт совет берликди, анга башчылыкъны 
спикерни орунбасары Жанатайланы Салим этеди.  
Айырмалылагъа дипломла эмда ахча саугъала 
берилликдиле. Хорлагъанланы атлары апрельни 
ахырында белгили боллукъдула. 

Марьяна БЕЛГОРОКОВА. 

«РФ-ни Саулукъ сакълау ми-
нистерствосуну Катастрофала 
медицинаны бек иги жер-жерли 
арасы» деген сегизинчи бите-
уроссей конкурсда Къабарты-
Малкъарны аллай учреждения-
сы хорлагъанды эмда Битеурос-
сей араны сыйлы грамотасына 
тийишли болгъанды, деп бил-
диргендиле КъМР-ни Саулукъ 
сакълау министерствосундан.

Бу конкурс 2004 жылдан бери 
бардырылады. Анга араны ре-
гион бёлюмлери къатышадыла. 
Къабарты-Малкъардагъы служ-

ба бу эришиуледе алчыланы 
санына биринчи кере тюшмей-
ди. Сёз ючюн, 2016 жылда ол 
ючюнчю жерни алгъанды.

Учрежденияны реаниматолог-
врачлары жол-транспорт бо-
лумлада ачыгъанланы, таулада 
туристлени да саулукъларын, 
жашауларын къоруулайдыла. 
Болушлукъ излегенлени кё-
чюре туруп аладан бири да 
ауушмагъанын службаны жети-
шимлеринден бирине санаргъа 
тийишлиди.

УЛБАШЛАНЫ Мурат.

Бир ненча кере - алчыланы санында
Айырмалы журналист чыгъармаланы сайлау

Къабарты-Малкъарда быйыл 
бир талай  жангы школ ишле-
нирикди эмда орта билим бериу 
учрежденияланы мюлк-техника 
жаны бла онглары да игиле-
нирикди. «Жангы школ» деген 
проектге кёре элледе мектепле 
сюерге, отуз чакълы биринде 
уа мюлк-техника болумларын 
жангыртыргъа умут барды. Сёз 
ючюн, 2019-2020 жыллада Сол-
датская станицада 250 окъ-
уучугъа мектепни къурулушу 
бардырыллыкъды. Эм азындан 
оналты школда уа цифралы 
технологияла сингдириллик-
диле. Дагъыда волонтёрлагъа 
себеплик этилликди, устазланы 
билимлерин тохтаусуз ёсдюрюу 
арала эмда волонтёрлукъ  про-
ектлеге тири къатышханлагъа 
билеклик этиуню социал систе-
масы да къураллыкъды. 

«Хар сабийни жетишими» 
деген проектни чеклеринде,  
къошакъ билим бериу програм-

маланы бардырырча жангы 
жерле къураллыкъдыла. Физ-
культура эм спорт бла кюре-
ширча мюлк-техника мурдорну 
жангыртыргъа, технопаркла 
ачаргъа, саулукъларында бир 
тюрлю кемчиликлери болгъан 

сабийлени араларында къошакъ 
билим алгъанла кёбюрек болур-
ча, хунерлилени табаргъа  эм 
айнытыргъа болушурча регион 
ара да ишлерге умут барды.

КУРДАНЛАНЫ Сулейман.

КъМР-ни Право бузукъ-
лукъланы профилактикасы 
жаны бла ведомствола аралы 
правительстволу комиссия-
сыны былтыр бардырылгъан 
ахыргъы жыйылыуунда ёк-
сюз, къарар адамлары бол-
магъан сабийлеге интернатны 
бошагъандан сора къаллай 
болушлукъ берилгени сюзюл-
генди. Аны премьер-министр 
Мусукланы Алий  бардыр-
гъанды. 

Жарыкъландырыу, илму эм 
жаш тёлюню ишлери жаны 
бла министр Ауэс Кумыков 
интернатны бошагъанланы  
жамауат жашаугъа сингди-
риу, алагъа профессионал  
билим бериу, иш бла жалчы-
тыу, психология болушлукъ 
этиу баш борчла болгъан-
ларын чертгенди.  Ол мурат 
бла Нартанда ёксюз, къарар 
адамлары болмагъанла  тур-
гъан 5-чи номерли интер-
натда 2012 жылдан бери Вы-
пускниклени адаптациялары 
жаны бла ара ишлейди. 

Ары къыйын жашау болум-
гъа тюшгенле  келирге эркин-
диле. Болушлукъ излегенлеге 
аш-суу да хакъсыз бериледи,  
анда бир жылны ичинде, 
неда иш тапхынчы кечинирге 
боллукъду. Ала къуралгъан 
кезиуден бери болушлукъ 
83  выпускникге этилгенди,  
бюгюнлюкде уа арада 7 жаш 
адам турадыла, -дегенди ол.

Министр айтханыча,  ин-
тернатны  1996 жылдан бери 
бошагъанланы тизмеси къу-
ралгъанды. Анда уа аланы 
жашау болумлары, къаллай 
социальный болушлукъ бе-
рилгени, иш бла къалай жал-
чытылыннганлары да эсепге 
алынады. 

Интернатны бошагъанлагъа    
психология-педагогика служ-

баны келечилери да себеплик 
этедиле. Анга психологла, 
устазла бла бирге юристле 
да киредиле. Аны баш мура-
ты жаш адамланы жамауат 
жашаугъа сингдириу, жашау 
сынау бериу, ишчи хунерле-
рин ачыкълауду. «Ары келген-
лени  жартысы иш табаргъа, 
къалгъанлары пособияланы 
къурауда, тас этген документ-
лерин жангыртыргъа, жашау 
журт алыргъа болушлукъ 
тилейдиле»,-деп ангылатхан-
ды докладчы.

 Тамата классланы  окъуучу-
ларын  усталыкъны сайларгъа 
да юйретедиле.   Ол мурат бла 
интернатда энчи отоу къурал-
гъанды, производство база 
да барды. 2010 жылдан бери 
профориентация курсланы 
220 адам ётгенди. 

Ахыр 20 жылны ичинде На-
ртанны интернатын  613 жаш 
бла къыз бошагъандыла. Ала-
дан 97-си вузлагъа, 507-си уа 
орталыкъ профессионал би-
лим берген учреждениялагъа 
киргендиле. Жашау журтла  
керек болгъанланы тизме-
си къуралгъанды. Анда 340 
адам барды. «Ахыр юч жылны 
ичинде жашау журт 113 вы-
пускникге берилгенди»,-деп 
чертгенди докладчы.

 Ауэс Кумыков кемчиликле-
ни юслеринден да айтханды. 
Ол акъыл этгенича, социа-
лизацияны тамамлагъанда 
ведомствола аралы байлам-
лыкъла тийишли даражада 
къуралмагъандыла.   Интер-
натха тюшгенлени 7 проценти 
административ бузукълукъла 
этгенлери,  неда профилак-
тика эсепге салыннганлары 
да анга шагъатлыкъ этеди. 
«Сабийлени бу къауумуна ре-
абилитация керекди. Бу ишни 
«Намыс» ара толтурады»,-

дегенди ол. Министр ёксюзле-
ни иш бла жалчытыу къыйын 
жумушладан бири болгъанын 
айтып, алагъа ишчи квотала 
берилирге кереклисин белги-
легенди.      

Жыйылыуда Нартанда ёк-
сюз эм къарар адамлары 
болмагъан сабийле окъугъан 
5-чи номерли интернатны 
директору Алисолтан Али-
шанов да сёлешгенди. Ол 
выпускниклеге  болушхан, 
жамауат жашаугъа сингдир-
ген энчи институт болмагъ-
анын кемчиликледен бирине 
санагъанды. Законлагъа тий-
ишлиликде школну бошагъан-
дан сора жаш адамны битеу 
документлери ол жашагъан 
жерде осуйлукъ органлагъа 
бериледиле. Алай бла ин-
тернатны бла выпускникни 
араларында байламлыкъла 
юзюледиле. Алай осуйлукъ 
органлада ишчиле аздыла, 
аланы хар окъуучубуз ючюн 
къайгъырыргъа, аланы ызла-
рындан къараргъа онглары, 
къарыулары да жокъду. 

Алай бу кезиуде уа жаш 
адамлагъа таматаланы бо-
лушлукълары  артыкъда бек 
керекди,-дегенди ол.

Директорну акъылына кёре, 
18 жылдан башлап, 23 жыл 
толгъунчу   ёксюзлеге къырал 
себеплик этиу  жаны бла за-
кон керекди. Ол жаш адам-
ланы бирлери профессионал  
билим берген учреждения-
ланы бошамагъанларына, 
аланы окъуудан осуйлукъ 
этген органла бла келишмей 
къыстагъанларына да эс бур-
гъанды. 

Акъылбалыкъ болгъандан 
сора уа жаш а дамла ин-
тернатда окъугъан кезиу-
де   счётларында жыйылгъан 
ахчаны алып, аны кеслери 

сюйгенлерича жоюп къойгъ-
ан кезиуле да бардыла. «Ол 
а миллиондан да асламды. 
Аланы керексиз къоранчла-
дан сакъларгъа тийишлиди. 
Биз акъыл этгенден, интер-
натланы бошагъанла ючюн 
жууаплылыкъны осуйлукъ ор-
ганладан алып, вузланы, суз-
ланы таматаларына берирге 
тийишлиди. Къыралны бир-
бир субъектлеринде закон-
лагъа ол жаны бла тюзетиуле 
кийирилгендиле»,-дегенди ол 
эмда  Нартанны бошагъанла-
ны клубун къураргъа предло-
жение да этгенди. 

Сёз  насийхатчылыкъны 
жангыртыуну, бу ишге жаш 
тёлю организацияланы тарты-
уну юслеринден да баргъан-
ды. Докладчы ол башчылыкъ 
этген махкемеге ахырда окъ-
уй-санай билмеген ба ла-
ла  тюшгенлерини юсюнден 
да билдиргенди. «Ма кёп 
болмай бир юйюрден юч 
сабий келтирилгенди: 15,13, 
10-жыллыкъла. Аладан бири 
да окъуй, санай билмейдиле, 
алай тютюн, аракъы ичерге 
уа бек эртте юйреннгендиле. 
Дагъыда 17 жылында паспор-
ту болмагъанла, аманлыкъла 
ючюн жууапха тартылгъанла 
да бардыла. Осуйлукъ ор-
ганлада бу затланы къалай 
кёрмегендиле?»,-деп къош-
ханды ол. 

Докладчы  жеринде власть 
органлада, школлада   къый-
ын жашау болумгъа тюш-
ген, къолайсыз юйюрлени 
ачыкълау, алагъа болушлукъ 
бериу жаны бла борчларын 
тийишлисича толтурмагъан-
ланы жууапха тартыуну къа-
тыландырыргъа кереклисини 
юсюнден да айтханды.  

Ёксюзлеге интернатны бошагъандан 
сора да болушлукъ  тапдырыллыкъды

КъМР-ни Парламентини 25-жыллыгъына

Къабарты-Малкъар Республиканы Наркотиклеге къажау комиссиясыны къауумун 
къабыл кёрюуню юсюнден

Къабарты-Малкъар Республиканы Башчысыны 

У К А З Ы
1.Къабарты-Малкъар Республиканы Наркоти-

клеге къажау комиссиясыны тизмеси бу указгъа 
къошулгъан къауумун къабыл кёрюрге.

2.Кючлерин тас этгеннге санаргъа:
«Къабарты-Малкъар Республиканы Наркоти-

клеге къажау комиссиясыны къауумун къабыл 
кёрюуню юсюнден» Къабарты-Малкъар Респу-
бликаны  Башчысыны 2015 жылда 30 ноябрьде 
чыгъарылгъан 176-УГ номерли Указын;

«Къабарты-Малкъар Республиканы Наркоти-
клеге къажау комиссиясыны  Къабарты-Мал-
къар Республиканы  Башчысыны 2015 жылда 30 
ноябрьде чыгъарылгъан 176-УГ номерли Указы 
бла къабыл кёрюлген къауумуна тюрлениуле 

кийириуню юсюнден»  Къабарты-Малкъар Ре-
спубликаны  Башчысыны 2017 жылда 9 мартда 
чыгъарылгъан 34-УГ номерли Указын;

«Къабарты-Малкъар Республиканы Наркоти-
клеге къажау комиссиясыны  Къабарты-Мал-
къар Республиканы  Башчысыны 2015 жылда 30 
ноябрьде чыгъарылгъан 176-УГ номерли Указы 
бла къабыл кёрюлген къауумуна тюрлениуле 
кийириуню юсюнден» Къабарты-Малкъар Ре-
спубликаны Башчысыны 2018 жылда 9 январьда 
чыгъарылгъан 1-УГ номерли Указын.

3.Бу Указ анга къол салыннган кюнден башлап 
кючюне киреди.

Къабарты-Малкъар Республиканы
Башчысыны къуллугъун болжаллы халда толтургъан                                                 К.КОКОВ
Нальчик шахар, 2018 жыл 9 октябрь, №153-УГ 

Къабарты-Малкъар Республиканы Башчысыны 2018 жылда 9 октябрьде 
чыгъарылгъан 153-УГ номерли Указы бла къабыл кёрюлгенди 

Къабарты-Малкъар Республиканы Наркотиклеге къажау комиссиясыны 
КЪ А У У М У

Проект

Тюнене Правительствону юйюнде 
КъМР-ни Башчысыны къуллугъун бол-
жаллы халда толтургъан Казбек Коков 
Битеуроссей халкъ фронтну (ОНФ-ни) 
регион исполкомуну таматасы Евгений 
Бакаев бла тюбешгенди. Ушакъны ке-
зиуюнде жамауатны алгъын Къабарты-
Малкъарны толтуруучу власть органла-
рына билдирилген башламчылыкълары 
2018 жылда къалай толтурулгъанларына 
къаралгъанды. 

Алада сёз табийгъатны хайырланыуну 
бла къудуретни сакълауну, ол санда уучу 
мюлклени санын тап халгъа келтириуню, 
Жылы сууну тийресинде санитар болум-
ну эмда аны тапландырыуну, андан сора 
да, республиканы районларында билим 
бериу, медицина, спорт, маданият объ-
ектлени къурулушларын эмда ремонтла-
рын, ол санда Нарткъалада, Зольскоеде 
бла Прималкинскоеде физкультура-
саулукъну кючлендириу комплекслени 
ишлеп бошауну, юсюнден баргъанды. 
Власть органланы бла жамауатны келе-
чилерини бирге ишлеулерини хайырын-
дан ол жумушла тамамлана келедиле.

Евгений Бакаев Казбек Коковха  келир 
заманлада жамауат башламчылыкъ-
ладан къайсылары толтуруллукъларын 
билдиргенди. Ол санда ОНФ-ни исполко-

муну  Къабарты-Малкъар къатышырыкъ 
онеки миллет проект бла байламлы те-
матика майданлары къураллыкъларын, 
халкъ усталагъа себепликге къошакъ 
ишчи жерле ачыллыкъларын да айт-
ханды.

Казбек Коков Битеуроссей халкъ 
фронтну, халкъны къайгъы этдирген 
бек керекли жумушланы тамамларгъа 

себеплик этген къыйматлы институтуча, 
магъанасы айтып айтмазча уллу болгъа-
нын белгилегенди, мындан ары да аны 
бла бирге ишлеу Къабарты-Малкъар-
ны жамауатына хайырлы боллугъуна 
ышаннганын билдиргенди.

КъМР-ни Башчысыны бла 
Правительствосуну пресс-службасы.

ТЮБЕШИУ

Жамауатны башламчылыкълары къалай толтурулгъанларын 
сюзгендиле, аллыбыздагъы кезиуге борчла белгилегендиле

ФИНАНСЛА 

РФ-ни Жашау журт  ко-
дексини 36-чы статьясыны 
биринчи кесегинде айтыл-
гъаннга кёре, кёп фатарлы 
юйню тапкалары, чардагъы, 
лифтлери,  коридорлары, 
тюп отоулары эмда башы, 
инженер системасы, жери 
эмда анда орналгъан объ-
ектлери ол юйде жашагъан-
ланы иеликлериндедиле, ол 
себепден аланы мюлкюне 
сана ла дыла.  Журтну  жу-
мушларына къарау деп аны 
иелерини ол юйде къоркъу-
усуз эмда тап жашау болум 
къураугъа къайгъыргъан-
ларына эмда анда жашагъ-
анланы коммунал жумушла 
бла жалчытыугъа айтадыла. 
Алай бла аллай  журтланы  
жумушларына къарауну юч 
амалы барды.

Биринчисине тийишлилик-
де ол ишни фатарланы ие-
лери кеси боюнларына ала-
дыла. Экинчиси -  ала жашау 
журт кооператив неда анга 
ушаш биригиу къурайдыла. 
Ючюнчю амалгъа кёре уа 
юйню жумушларына тышын-
дан организация къарайды. 
Юйде жашагъанла аны кес-
лери сайлайдыла.

А лай  бла  кёп  фатарлы 
юйню жумушларын жалчы-
тыу бла жаланда бир струк-
тура кюреширге боллукъду, 
иелени биригиую болсун, 
неда организация – башха-
сы жокъду. Къайсы амалны 
хайырланырыкъларын юйде 
жашагъанла оноулашып сай-
лайдыла, кесин да къачан 

сюйселе да тюрлендирирге 
боллукъдула.

Жумушлагъа управляющий 
компания къарарыгъын дурус 
кёрселе, аны бла келишим 
этиледи. Аны болжалы беш 
жылгъа жетерге боллукъду. 
Алай ол борчларын тийиш-
лисича толтурмаса уа – кели-
шимни заманындан алгъа ай-
ырыргъа эркинлик бериледи.

Управляющий компания ол 
юйде жашагъанланы атындан 
ресурсла бла жалчытыучу ор-
ганизацияла бла келишимле 
бегитеди. Юйню жумушлары-
на да жыллыкъ планнга кёре 
къаралады. Аны ахырында 
журтланы иелерине ол ке-
зиуге не мадар этилгенини 
юсюнден отчёт кёргюзтю-
леди. Бу амалны бир игиси 
– ишлени барын да сынамлы 
специалистле тамамлайдыла, 
жумушланы качествосуна уа 
надзор органла кёз-къулакъ 
болгъанлай турадыла.

А дамла  а ла  жашагъан 
юйню жумушларына не хал-
да къараллыгъын, аны ким 
тамамларыгъын кеслери оно-
улашып эталмай эселе – аны 
муниципалитет кеси боюнуна 
алады эм управляющий ком-
панияны конкурс халда сай-
лап белгилейди. Сёз ючюн, 
Нальчикде, бюгюнлюкге 277 
юйде жумушлагъа къайсы 
формада къараллыгъын ала-
да жашагъанла энтта да сай-
ламагъандыла. 

Шахарны администраци-
ясындан билдиргенлерича, 
былтыр а тийишли конкурсла 

253 юйню юсю бла барды-
рылгъандыла. Алай жаланда 
бирине  болмаса, башхалары-
на оноучу структура табыл-
магъанды. Энтта да 24 юйге 
конкурс озгъан айда ётгенди  
да, анга да къатышыргъа 
сюйген табылмагъанды. Аны 
барыны да сылтауу – адамла 
тёлеулерин берирге сюйме-
генлеринденди эмда ол юй-
лени санитар-техника жаны 
бла халлери осалыракъ бол-
гъанындады.

Дагъыда бир  эсгертиу : 
гражданланы неда предпри-
ятияланы бла организацияла-
ны хайырланыуунда болгъан 
отоула эмда алагъа берилген 
коммунал жумушла ючюн тё-
леулени толусунлай эмда за-
манында берирге кереклисин 
Жашау журт кодекс аланы 
борчуна санайды. Озгъан ай 
ючюн ахчаны аны ызындан 
келген айны онунчусуна дери 
тёлерге тийишлиди.

Юйню жумушларына къа-
рагъан организация уа аны 
халини эмда кесини ишини 
финанс эсеплерини юсюнден 
толу информацияны бирин-
чи кюнден окъуна башлап 
туура этип турургъа борчлу-
ду. Законда айтылгъаныча, 
ол ГИС ЖКХ системада да 
басма ланыргъа керекди. 
Организацияны жыллыкъ от-
чёту уа фатарланы иелерини 
жыйылыуларында 31 мартдан 
кеч къалмай къабыл этилирге 
боллукъду. 

Басмагъа УЛБАШЛАНЫ 
Мурат хазырлагъанды.

Терк районда Уллу Ата журт 
урушну кезиуюнде ачы сер-
мешле баргъан Курп бийи-
кликлеге аслам адам чыкъ-
гъанды. Бу иш республиканы 
немис-фашист аскерледен 
эркин этиуню 76- жыллыгъына 
жораланнганды. Анга Къабар-
ты-Малкъар къырал универси-
тетни жаш тёлю дружинасыны 
келечилери да къатышханды-
ла, деп билдиргендиле вуздан.

Курп бийикликлеге быллай 
сылтау бла 1999 жылдан бери 

2019 жылдан башлап Рос-
сейде пенсиягъа чыгъар  жыл 
санны акъырын-акъырын кё-
тюрюп тебирерикдиле. Бый-
ыл июньдан сора пенсиягъа 
1964 жылда туугъан тиширы-
ула бла 1959 жылда туугъан 
эр кишиле чыгъаллыкъдыла, 
деп билдиредиле Пенсия 
фондну республикада бёлю-
мюню пресс-службасындан.

Алай къыйын,  заранлы, 
къоркъуулу жерледе ишле-
генле – шахтёрла, къутхары-
учула, жамауат транспортну 
жюрютгенле эм башхала 
– солуугъа алгъынча кете-
рикдиле (тиширыула – 50, 
эр кишиле да 55 жылла-
рында). Пенсиягъа льготалы 
халда устазла, врачла эм 
жыл санларына кёре угъай, 
ишлеген жылларына кёре 
пенсия алырча усталыкълада 
уруннганла чыгъарыкъдыла. 
Алгъынча, бусагъатда да пен-
сияны алып башлар ючюн, 
урунуу жылла бек азындан 
10,  пенсия балла уа – 16,02 
болургъа керекдиле.      

Эсгертиу: пенсия жыл сан-
ны кёбейтиу бла байламлы 
тюрлениуле сакъатлыкъ бла 
байламлы берилген пенси-
ягъа тиймейдиле. Ол адам-
гъа, жыл санына къарамай, 
саулугъуна чып тюшюп, иш-
леялмай къалгъаны ючюн 
толу ёлчеми бла бериледи. 
Пенсия системада жангы-
чылыкъланы юсюнден толу 
информация ht tp://www.
pfrf.ru/zakonoproekt сайтда 
барды. 

КУЛЬЧАЛАНЫ Зульфия.

-Тёрели соруудан башлай-
ыкъ, сен бу усталыкъгъа къа-
лай бла келгенсе?

-Медицина училищени бо-
шагъанымдан сора манга  
Москвада косметологланы 
курсларына барыргъа жол 
ачылгъан эди да, мен, аз да 
арсарлы бола турмай, теби-
рейме. Аланы бошап къайт-
хандан сора уа,  тюрлю-тюрлю  
кабинетледе ишлеп, дагъыда 
жылны ичинде бир ненча кере 
Пятигорск, Ставрополь, Санкт-
Петербург шахарлагъа  барып, 
усталыгъымы ёсдюргенме. 
Бизни ишибизде алайсыз жа-
рарыкъ тюйюлдю: жангы тех-
нологияла, амалла да терк-
терк  чыгъадыла.

-Сизге тиширыула къаллай 
жарсыулары бла келедиле? 
Алагъа къалай болушасыз?

-Онбеш-она лтыжыллыкъ 
къызла, жашла да келиучю-
дюле. Алай кёбюсюнде уа отуз, 
къыркъ эм андан да кёп бол-
гъанла жокълайдыла бизни. 
Жаш адамланы бетлеринде 
чыкъгъан тамгъаланы, губус-
ланы, сепкиллени,  чапыргъан-
ланы кетерир онгубуз барды. 
Абаданлагъа уа  массаж эте-
биз, бетлеринде бек терен бол-
магъан тырмыланы кетеребиз. 
Насыпха, бусагъатда кёп онгла 
бардыла.

Мен косметология  профи-
лактиканы кабинетинде иш-
лейме да, бери келген адам  
бла  алгъа  ушакъ этеме.  Анга 
къаллай крем бютюн иги жа-
рарыгъын айтама. Керек бол-
са, бетни тазалайма, массаж 
этеме, башха амалланы да 
хайырланама. Бек башы уа - 
сен  ариуса,  жаланда кесинги 
сюй, кесинге уллу кёллю болма, 
бетинге маскала эт, кремле 
жакъ деп, кёл этдиреме. Бизни 
бир ненча сеансыбыздан сора  
адамны керти да ич дуниясы, 
бет сыфаты да башха тюрлю 
боладыла.

-Къарайма да, сиз, къуру 
косметологла угъай, экстра-

сенсле, психологла, врачла да 
болурсуз.

-Хау, алай болургъа да тю-
шеди. Тиширыуладан кёплери 
билмейдиле бет териси не 
халда болгъанын, аны къой, 
къалай жууаргъа кереклисин 
окъуна. Биз, косметологла уа, 
тюз къарагъанлай эслейбиз 
кемчиликлени. Бизни борчубуз 
- адамны кеси кесине ийнанды-
рыуду, таукеллендириудю. Аны 
ючюн а бет сыфатны тюрлен-
дирирге керекди. Сёз ючюн, 
къашларын  къыйыу, терисин 
тазалау, тамгъаларын кетериу 
дегенча процедураладан сора 
адамны бети тюрленеди, кёз-
лери да жарыйдыла, ол ышара-
ды эмда олсагъат ариу болады. 

-Бетни жуугъанныдамы бар-
ды энчи амалы?

-Хау,сууну, сапынны да магъ-
аналары уллуду.  Бетни тап 
жууа билиу  аны терисин иги-
лендирирге боллукъду. Аны ай-
тып ангылатыргъа къыйынды, 
кёргюзтюрге керекди. Биз анга 
да юйретебиз.

-Ишингде кремлени хайыр-
ланыубламы чекленип къа-
ласа?

-  Жайда кремле бла ар-
тыкъ бек кюрешмейме. Жаз 
башында мароко бишгенден 
башлап кюз артыны ахырына 
дери кёгетледен, жемишледен, 
кырдыкладан битимледен да 
маскала  этеме. Сёзсюз, ап-
текаладан дарманла  алып, 
аладан да къошама. Балны да 
хайырланама.

Маскала, кремле жарашды-
рыуда да кесими энчи амал-
ларым  бардыла.  Сёзсюз, 
Интернетге, тиширыулагъа 
жораланнган журналлагъа да 
терк-терк кёз жетдиреме. Би-
реу манга былай этсенг эди, 
быллай кремни жакъсанг эди 
десе, мен а ол затланы билме-
сем, ол экинчи мени аллыма 
къайтып келлик тюйюлдю. Бу-
сагъатда косметологла, каби-
нетле да кёпдюле. Аны себепли 
не къадар алгъа атларгъа, 
къараргъа керекди.

-Муратынг толгъанмыды?
-Мен битеу кереклери бла 

тынгылы жалчытылгъан кос-
метика кабинетим болса сюе 
эдим да, ол муратыма жет-
генме деп таукел айталлыкъ-
ма. Анга "Мона Лиза" деп да 
бошдан атамагъанма. Алай 
умутла дагъыда бардыла. Сёз 
ючюн,  бизни республикада 
косметологланы конкурслары  
терк-терк бардырылсала сюе-
рик эдим. Бусагъатда ол жаны 
бла  мадарла этиле турадыла.

- Ишден бош заманынгда уа 
не бла кюрешесе?

- Юйде жаш, туудукъларым 
да бардыла. Эки къызым ты-
шындадыла. Алагъа къарайма, 
къолумдан келгенича болуш-
лукъ этеме. Андан сора да, 
жууукъ-тенг да кёпдюле, на-
сыпха.

-Сен, косметологча, тиши-
рыулагъа не айтырыкъ эдинг?

-Бек биринчиден, адам улуну 
къарыусуз кесеги болгъанын 
унутмазгъа керекдиле. Алай 
эсе уа, кеслерин сакъларгъа, 
аяргъа борчлудула.  Алай этер 
ючюн  кёп зат керек тюйюлдю:  
тизгинин жыяргъа, таза бо-
лургъа, кесине кюнден жарым 
сагъат окъуна бёлюрге. Териси 
къургъакъ болгъанны бети терк 
къартаяды, аны ючюн а крем 
жагъаргъа керекди. Ол алай 
къыйын тюйюлдю. Жылдан 
бир-эки кере косметологга 
барып, бетигизге массаж этди-
ригиз, тазалатыгъыз. 

Кертисин айтсам, кеслерине 
уллу кёллю болмагъан тиширы-
ула кёпден-кёп бола барадыла. 
Ала ушагъыулукълары бла терк 
окъуна кёзге урунадыла. Бизге 
арт жыллада  узакъ элледен, 
шахарладан да эринмей кёпле 
келгенлери бютюн къууанды-
рады.                                                       

ХОЛАЛАНЫ Марзият.
Суратны автор алгъанды.

Солугъанла уа келгенлей турадыла
Курортла

«Шимал Кавказны курорт-
лары» акционер обществону 
пресс-службасы билдиргенн-
ге кёре, быйыл Кавказны 
солуу курортларында халкъ 
болмагъанча кёп эди. Аны 
бла байламлы бир ненча 
жангы рекорд да тохташды-
рылгъанды.Алай бла Къабар-
ты-Малкъарда солургъа сюй-
генлерин бу жол 48,5 минг 
адам билдиргенди. Къара-
чай-Черкесни сайлагъанланы 
саны бир кесек азыракъ эди - 
42,5. Чеченде алгъаракълада 
ачылгъан «Ведучиде» уа 1,5 
минг адам солугъандыла. 

«Шимал Кавказны курорт-
ларыны» баш директору Ха-
сан Тимижев айтханнга кёре, 
битеу да бу юч республиканы 
жюз мингден артыкъ къонакъ 
жокълагъандыла. Былтыр 
бла тенглешдиргенде т у-
ристлени саны 20 процентге 
аслам эди. Сёз ючюн «Ар-
хызда» 31 декабрьде сатыл-
гъан ски-пасланы саны 2,4 

Былтыр Россельхозбанкны 
(РСХБ)  Къабарты-Малкъар-
да бёлюмю кезиулю сабан 
ишлени бардырыргъа  респу-
бликаны аграрийлерине кре-
дитге 218 миллион сом бер-
генди. Ол кёрюмдю буруннгу 
жылдан эсе 80 процентге 
аслам болгъанды, деп бил-
диредиле финанс учрежде-
нияны пресс-службасындан. 

Саулай айтханда, былтыр 
быллай ишлеге деп берил-
ген кредитлени 94 проценти 
Россельхозбанкдандыла. Ол 
санда инвестициялы про-
ектлеге да 45 миллион сом 
бёлюннгенди. «Аны хайы-
рындан аграрийле урлукъну 
заманында сепгендиле эмда 

тирликни да болжалындан 
кеч къалмай жыйгъандыла», 
- дегенди Россельхозбанкны 
гитче эм орта бизнес бла иш-

леген бёлюмюню таматасы 
Залим Алоков.

КУРДАНЛАНЫ Сулейман.

Жаз сабан ишлеге - кредитле

Акция

къоранчла этилгендиле. Бу 
бийикликледе сермешген 
317-чи дивизия, асыры кёп 
солдаты къырылгъандан, эки 
кере жангыдан къуралгъанды, 
алай душманнга жерни бер-
мегенди. Душманны Къабар-
ты-Малкъардан къыстау 1943 
Жангы жылны кечесинде ма 
бу тийреледен башланнганды.

Бу акцияны юсю бла биз 
ол урушда жоюлгъанланы 
эсгерирге эмда быллай бел-
гили тарых шартлагъа жаш 
адамланы эсин бурургъа сюй-
генбиз. Ол урушну унутургъа 
эркинлигибиз жокъду, бизге 
мамыр жашау берген ата-
бабаларыбызгъа хурмет этер 
ючюн окъуна. Унутхан деген – 
ала этген жигитликни сатыуду. 
Эсде тутсагъ а, ала жанларын 
бошуна бермегенлерин черте-
биз, - дегенди Николай Казиев.

Курп бийикликледе 317-чи 
дивизия жюз кюнден артыкъ 
уруш этгенди. Сермешледе 
жети мингден аслам аскерчи-
биз жоюлгъанды. Бу акциягъа 
къатышханла байракъланы 
энишге жиберип, аланы бир 
минут шош сюелип эсгерген-
диле.

ОМАРЛАНЫ Мурат 

хар жыл сайын чыгъадыла. 
Бу жол анга Терк районну ад-
министрациясы, ДОСААФ-ны 
эмда «Россейни излеу къы-
мылдауу» деген Битеуроссей 
жамауат биригиуню регион 
бёлюмлери, кадетле респу-

бликада жамауат эм жаш тёлю 
организацияланы келечилери 
къатышхандыла.

Инаркой элде Уллу Ата журт 
урушда жоюлгъанланы эс-
гертмесини къатында ёрлеу 
башланырдан алгъа къууан-
члы митинг болгъанды. Анда 
ДОСААФ-ны регион бёлюмю-
ню башчысы Мухажид Закуев, 
Терк районну администраци-
ясыны ишчилери, КПРФ-ни 
келечиси Николай Казиев, 
Огъары Курпну ветеранла-

рыны советини таматасы эм 
башхала сёлешгендиле. Ала 
жаш адамлагъа 1942 жылда 
бу тийреледе юч айдан артыкъ 
бек ачы сермешле баргъан-
ларыны юсюнден хапарлагъ-
андыла.

Немислиле  бери  аслам   
адам бла техника жыйгъан 
эдиле. Бизни аскерибиз къу-
рагъан юч къатлы къоруулау 
системагъа уа алты дивизия 
бла тёрт полк киргенди. Фа-
шистлени тыяргъа бек уллу 

Ёксюзлеге интернатны бошагъандан 
сора да болушлукъ тапдырыллыкъды

Жыйылыуда право низамны 
сакълаучу органла   халкъла 
аралы террорист организация-
ланы къауумларына къатышхан 
инсанларыбызны  эсепге алыу 
ишни къалай толтургъанла-
рына да къаралгъанды.  Аны 
юсюнден докладланы КъМР-де 
МВД-ны терроризмге къажау 
арасыны башчысыны орунба-
сары Хамидби Губашиев бла 
РФ-ни Следствие комитетини 
КъМР-де следствие управле-
ниясыны таматасыны экинчиси 
Бабаланы Алим этгендиле. 

Аладан белгили болгъаныча, 
бюгюнлюкде Жууукъ Востокда 
къаугъалада экстремистлени 

Ахыры. Аллы 1-чи бетдеди жанында республиканы 230 
инсаны уруш этедиле, аланы 
арасында тиширыула да барды-
ла. Аланы асламы террорист-
лени къауумларына 2013-2015 
жыллада къошулгъандыла, 
былтыр а бандитлеге Къабар-
ты-Малкъарны бир инсаны да 
кетмегенди. «Ол а право ни-
замны сакълаучу органла тол-
тургъан профилактика ишни 
хайырлылыгъына, террорист-
лени жанына чакъыргъанланы  
жоллары кесилгенине шагъ-
атлыкъ этеди»,-деп чертгенди 
Губашиев эмда бюгюнлюкде 
КъМР-ни 130 инсаны террорист 
къауумлагъа къатышханлары 
ючюн халкъла аралы излеуде 

болгъанларын билдиргенди. 
Докладчыла экстремизмни 

профилактикасыны, Сирияда 
баргъан къаугъадан къачып, 
ата журтларына къайтханла бла 
къаллай иш толтурулгъаныны 
юслеринден да билдиргендиле.  

Ахырында комиссияны ал-
гъыннгы жыйылыуларында 
чыгъарылгъан буйрукъла  къа-
лай толтурулгъанлары сюзюл-
генди. Аны бла комиссияны жу-
уаплы секретары Гелястанланы 
Аминат шагъырей этгенди.

Кенгешде айтылгъан эсге 
алынып, хар соруу бла байлам-
лы эсгертиуле къабыл кёрюл-
гендиле.

ТИКАЛАНЫ Фатима. 

мингнге жетгенди. Ол а 2017 
жылдан эсе 40 процентге 
кёпдю. Андан сора да, канат-
каланы ски-пассыз хайыр-
ланнганланы саны 5508 минг 
болгъанды. 

Солуу кюнле бошалгъан-
лыкъгъа, курортла кеслерини 

ишлерин бардырадыла. Сёз 
ючюн, «Ведучиде» сабийлени 
юйретиуге аслам эс бёле-
диле. «Архызда» да жангы 
трассаланы хайырланыу бар-
дырылады. 

ТАППАСХАНЛАНЫ Аминат. 

Гайыланы Мажитни къызы Афашокъаланы  Светлана-
ны  республикада кёпле таныйдыла. Артыкъда тиши-
рыуланы араларында кенг белгилиди аты. Ол космето-
логду. Усталыгъына кёре ишлегенли жыйырма жылдан 
иги да атлагъанды.  Анча  заманны ичинде аны сайлап, 
анга жылла бла жюрюп тургъанла кёпдюле. 

Анга уа   энчи  кабинети бир заманда да адамсыз 
болмагъаны, дагъыда аны  косметикалы сеансларына 
жюрюген тиширыуланы бет сыфатлары бла бирге ич 
дуниялары да  тюрленип кетгенлери шагъатлыкъ эте-
ди. Бюгюн Светлана бизни ушакъ нёгерибизди.

Ариулукъну жаратханла

Ангылатыу

Кёкде учаргъа насыбы 
тутмады эсе да Ахмат-

ны, аскер борчун толту-
руп къайтхандан сора ол 
КъМКъУ-ну промышленный 
эм граждан къурулуш жаны 
бла бёлюмюне кирип, окъуп 
башлайды. Математикагъа 
хунери болгъанын эслеген 
устазладан бири Римма 
Гумаровна Тлупова ол жаны 
бла усталыкъ алсанг тюз бо-
лур дегенинде, аны айтханын 
этеди. 

- Лётчик болур умутда 
школда математикагъа, 
геометриягъа, физикагъа 
бютюн аслам эс бургъан-
ма. Артда университетде ол 
манга бек уллу себеплик эт-
генди. Аны бошап чыкъгъа-
нымдан сора уа бек алгъа 
Хасанияны 16-чы номерли 
орта школунда лаборант бо-
луп ишлеп башлайма,-деп 
эсгереди Ахмат.

Кюнлени биринде уа мате-
матикадан устаз, ауруп, 

ишге чыкъмай къалады. 
Аны дерслерин Ахматха бу-
юрадыла. Биринчи, экинчи 
урокдан сора устазлыкъ 
аны иши болгъанын ангы-
лайды. Бир жылдан сора уа 
мектепни ол замандагъы 
директору Къайгъырмазла-
ны Сулейман: «Информа-
тикадан да билим алыргъа 
керексе, ол келир заманны 
усталыгъыды, кёрюрсе ол 
сени жашауунгда къаллай 
уллу магъананы тутарыгъ-
ын»,- деп къаты болады.

 Бюгюнлюкде Ахмат аны 
тюз болгъанына тюшюнн-
генди, жюрек ыразылыгъын 
билдиреди. Ол сабийлени 
информатиканы жашырын-
лыкъларына юйретип кел-
генли жыйырма беш жыл 
болады. Бу сайлаууна аз да 
сокъуранмайды. Бир ненча 
жыл мынан алгъа уа  кесин 
окъуу юйню VEB-мастерини 

ролюнда сынаргъа таукелле-
неди. Ол иш а аны бютюн бек 
бийлегенди. Арт эки жылны 
ичинде  16-чы номерли орта 
школну Ахмат къурагъан 
сайты Россейни битеу билим 
берген учрежденияларыны  
жюз бек иги сайтларыны 
санына киреди. Алай бла 
озгъан жылны эсеплери-

не кёре, экспертизациягъа 
тийишли болгъан 2559 школ 
сайтдан 1845-си бийик дара-
жалыгъа саналгъандыла.

Андан сора да, бизни ре-
спубликада жюз балл ал-
гъан алты школну санына 
Хасанияны мектеби да кир-
генди. Ол 107,6 балл къоллу 
болуп, рейтингде биринчи 
тизгиннге чыкъгъанды.

Ахмат Абусаламовични 
дерслерине окъуучула 

бек сюйюп жюрюйдюле. 
«Ол хар затны тынгылы 
ангылата биледи, бизни 
бла да  уллу адамла блача 
сёлешеди»,-дейдиле школ-
чула. Аны хунерли устаз 
болгъанына   республикада, 
андан тышында да бийик 
окъуу юйлеге кирип, инфор-
матикадан билим алгъан 
окъуучулары, биргесине 
ишлегенле да айтадыла. 

Мечука улуну кёп ахшы 

шартларыны арасында 
дагъыда белгилеп айтырча 
бири барды. Ол жерни бек 
кюсейди, аз да бош заман-
чыгъы болгъанлай бахчагъа 
киреди. Ол сюймеклиг а 
анга школда окъугъанында 
биологиядан устаз Надеж-
да Юрьевна Молярчукдан 
"жукъгъанды". Ол заманда 
жаш республиканы атындан 
"Табийгъатны жаш шуёх-
лары" деген битеуроссей 
конкурсха къатышып, эки 
жолда да РФ-де бек иги оно-
уланны санына киргенди. 
Ахматны  бахчасында экзо-
тикалы гинкго билоба эмда 
павлония окъуна ёседиле. 

Аны жашау жоругъу: «Бу 
дунияда хар затны да 

ахча бла ёнчелерге керек 
тюйюлдю». Кеси да ол ыз 
бла барады, сабийлерин да 
ол ниетде юйретеди. Тамата 
жашы Азрет контракт бла 
аскерде къуллукъ этеди.
Азнауур Москвада радио-
электроника эм автоматика 
институтну бошап, ара ша-
харда жетишимли ишлей-
ди, Алидар КъМКъАУ-ну 
бошай турады, Фатимат а 
7-чи классны окъуучусуду. 
Бу уллу эмда шуёх юйюрню 
анасы Елена Егоровна да 
16-чы номерли орта школда 
математикадан устаз болуп 
кёпден бери урунады.

Иш кёллю юйюрде малла 
да тутадыла. Сют, ай-

ран, бишлакъ, жау, картоф, 
помидор, наша да сатып 
алмайдыла, хар затны кес-
лери ёсдюредиле, чыгъара-
дыла. Аладан башхалагъа 
да юлюш этедиле. Жууукъ-
ахлугъа, бош адамлагъа 
окъуна керек болса болуш-
лукъгъа биринчи болуп 
чыгъадыла. 

Ахматны ачыкъ жюре-
клилиги, халаллыгъы, шу-
ёхлукъну багъалай билгени 
ючюн сюеди жамауат. Бет 
жарыкълы уруннганы ючюн 
да намыс-сый бериледи. 
Ол КъМР-ни Жарыкълан-
дырыу, илму эмда жаш 
тёлюню ишлери жаны бла 
министерствосуну, шахар-
ны билим бериу департа-
ментини, элни эмда окъуу 
юйню администрациялары-
ны сыйлы грамоталарына, 
бюсюреу къагъытларына 
да кёп кере тийишли бол-
гъанды. 

ХОЛАЛАНЫ Марзият.

Бусагъатда жашау ашыгъ-
ышлы халда озгъаны се-
бепли бизге къауум ишни 
бир жолгъа тамамларгъа 
тюшеди. Ишчи нёгеринг бла 
ушакълашыргъа, иш бла 
байламлы жазыуланы этерге, 
тенг къызынга соцсетьледе  
жууапла берирге – хар затны 
да бир жолгъа тындырыргъа 
юйреннгенбиз. 

Алай бир жолгъа  юч жу-
мушну эбине жетдирирге 
хунерли Юлий Цезарьча 
кюреширге итиннгенлени  
ишлерине заран жетгени 
жашырын да болмаз. Андан 
сора да, ол хал саулугъубуз-
гъа да иги тюйюлдю.
ТЕЛЕВИЗОРГЪА КЪАРАЙ 
ЭШИУ ЭШСЕ, ТАМАМДЫ

Бир жолгъа аслам борчну 
толтурургъа керекди деген  
оюм бизни жашауубузда 
технологияланы айныгъан-
лары бла жаратылгъанды. 
Компьютерле ол халда за-
рансыз ишлейдиле.  Чертип 
айтханда, ала бир борчдан 
башхасына женгил кёчедиле, 
биринчисин  ишчи «эсине» 
кёчюрюп. 

Адамла уа алай болал-
майдыла. Бир жумушдан 
башхасына терк бёлюнюрге 
бир ненча такъыйкъа керек 
болады анга.  Андан сора да,  
биринчи кезиуде мыйыгъа  
жангы жумушха тюзелирге 
заман изленеди.  Аны ючюн  
адам, темир машинача бо-
лалмай, бир кесек абызырап 
къалады.

- Жаланда харкюнлюк 
борчланы эталабыз биз  тох-
тамагъанлай бир жолгъа, 
орусча айтханда, рефлек-
сия даражада толтурургъа 
юйреннген ишлени, - деп 
бегитеди оюмун медицинаны 
доктору Тео Компернолле,  
мыйыны ишине бла психо-
терапиягъа жораланнган 
тинтиулени автору. – Сёз 
ючюн,  биз азыкъ ашаргъа 
эм телефонда соцсетьле-

ге къараргъа  бир кереге 
жетишебиз. Хунерли эшиу 
эшиучю тиширыула уа,  теле-
визоргъа къарай, бир чыкла-
рын да ычхындырмайдыла, 
аланы къоллары автоматика 
халда тебедиле.

РУЛЬ АРТЫНДА 
ХАПАРЛАШЫУ ИЧГИ-
ДЕН ДА ЗАРАНЛЫДЫ
Алай аллай бош ишлени 

окъуна бирден тындырыу да 
бирде къыйын болуп къа-
лады. Телевизоргъа къарай 
ауузлансакъ, биз ашны таты-
уун иги ангыламайбыз эмда 
тойгъаныбызны бла къалгъа-
ныбызны да тынгылы бил-
мейбиз. Сора ишни юсюнден 
не айтыр кереклиси барды! 
Инсан бир башха затха акъ-
ылын бёлмей, жумушун эсин 
жыйып тамамламаса (сёз 
ючюн, смартфонда жангы 
билдириуге акъылын бёлсе), 
аны жетишимлилиги иги ке-
секге аз болады.

Анга Мичиганны универ-
ситетини (АБШ) алимлерини 
кёп болмай бардыргъан тин-
тиулери да шагъатлыкъ эте-
диле. Ала юч жюз студентге  
компьютерде тестле тамам-
ларгъа буюргъандан сора 
аланы экранда чыкъгъан 
реклама бла эслерин бир 
жанына бургъанлай тургъан-
дыла. Анга эслерин юч се-
кундха бургъан жаш адамла  
халатланы башха замандан 
эсе юч кереге кёп этгендиле! 
Тёрт секунддан асламыракъ 
кезиуге акъыллары бёлюнн-
генде уа, терс жууаплары 
тёрт кереге кёбейгендиле.

Кёп борчла салыу адамны 
ишни тюз тамамлаууна угъ-
ай, терк сагъыш этип, анга 
кёре  терк тебиуюне да заран-
лыды. Юта университетден 
(АБШ)  Джеймс Стрейерни 
бла Джейсон Уотсонну  тин-
тиулерини эсеплерине кёре 
уа,  машинаны жюрютгенде 
телефон бла сёлешиу руль 
артына эсирип олтургъандан 

эсе  къоркъуулуду. Нек де-
генде  ол кезиуде адам жол 
белгилеге, баннерлеге, жаяу-
лай баргъанлагъа хазна эсин 
бурмайды, заманында жол 
жорукъланы толтуралмайды. 

СТРЕСС ХАЛЛА ЁСЕ 
БАРАДЫЛА

Бир жолгъа бир ненча ишни 
тамамлагъан  саулукъгъа да 
заранлыды. Бек биринчиден, 
бир процессден башхасына 
кёчюу стрессни  жаратылы-
ууна сылтауду: ишибиз  кёп, 
бир затха да жетишалмай-
быз, кеч къалабыз!  Стресс а, 
кесини жанындан,  кортизол 
гормонну  къуралыууна се-
бепди, ол а инсанны юйрениу 
хунерине, башха  затларына 
да (окъуудан башлап син-
гирлени айныуларына дери)  
заранын жетдиреди. Алайды 
да, жайгъа жарауланы хай-
ырындан санларынгы тап 
халгъа келтирирге аны бла 
бирге тыш къыраллы тилге 
юйренирге бирден кюрешиу 
артыкъ хайырлы боллукъ 
тюйюлдю.

Экинчиден, кёп борчланы 
салыу бизни  акъылыбызны 
айныууна, ёсюуюне чырмау-
лукъ этеди. Лондонда психиа-
трия институтну  алимлерини 
тинтиулерине кёре, ишни 
кёзиуюнде жангы келген 
письмолагъа, электрон жан-
гылыкълагъа бёлюнюу оюм-
лау къылыкъны  наркотик 
ичиуден неда жукъламай ту-
руудан эсе бегирек азайтады.

Ючюнчюден, кёп борчланы 
салып, аланы тамамларгъа  
итинип туруу кеси кесибизни 
алдатып туруугъа ушайды. 
Биз бир жолгъа юч ишни 
да тынгылы тамамлагъанча 
кёрюнеди мыйыгъа. Кертиси 
бла уа аллай ишлени эсепле-
ри биз аланы хар бирин энчи 
тындыргъандан эсе иги да 
осал боладыла.

Ксения КОНЮХОВА.
«Комсомольская 

правда» газет.  

- Анжела, искусствогъа жолунг 
неден башланнганды?

- Мен сабий садха барып баш-
лагъанлы бери тепсейме. Анда 
мени Теммоланы Фатима юйрет-
генди. Жети жылымдан а «Дети 
гор» ансамбльде кюрешгенме, 
школну бошагъанлай а «Балкари-
ягъа» келгенме. 

Мен не заманда да тепсерге 
бек сюйгенме. Дагъыда окъургъа, 
билимими айнытыргъа да итине-
ме. Ингилиз тилге юйренип, тыш 
къыраллада тилманч болуп ишлер 
муратым бар эди. Бийик билим 
алыргъа башха шахаргъа барыр-
гъа, атамдан-анамдан узакъда 
жашаргъа базынмадым. Алгъа 
бизни университетни бошагъанма, 
шёндю уа Искусстволаны Ши-
мал-Кавказ къырал институтунда 
хореографха окъуйма. 

Мени дагъыда бир муратым 
толгъанды дерге боллукъма - 
тепсеуге сюймеклигим жолоучу-
лукъгъа келтиргенди. Ким биле 
эди, артистни жашауу алай сейир 
боллугъун. «Балкарияда» тепсе-
генли бир жылны ичинде юч кере 
Францияда, эки кере Испанияда, 
бир ненча кере Тюркде, Бельги-
яда, Италияда болгъанбыз. Мен 
дунияны кёрюрге, башха адет-
тёреле бла шагъырейленирге, 
белгили музейледе болургъа сюе 
эдим. Къадарым этгенди манга 
аллай саугъа. 

Алай неден да бек къууан-
дыргъан а – малкъар халкъны 
культурасын башха къыраллада 
кёргюзтгенибизди. Битеудуния 
фестивальлагъа къатышып, тыш 
къыраллы ансамбльле бла бирге 

уллу шахарланы орамларында 
баргъаныбызда, адамла салам 
бере, къарс урадыла, алгъыш-
лайдыла. Бизни миллет кийими-
биз, тепсеулерибиз алагъа бек 
сейирди. Сёзсюз, ол учундурады. 
Сахнада тюрлю-тюрлю къырал-
ланы артистлерини ызындан биз 
чыкъсакъ, ангылайбыз: хар куль-
тура - энчиди, кесибизни ёмюрлюк 
хазнабыз ючюн бек алгъа кесибиз 
жууаплыбыз. 

- Концертден сора уа не сезим-
ле бийлейдиле? 

- Хар сахнагъа чыкъгъаным сай-
ын битеу кючюмю анда къойгъан-
ча болама. Алай фестивальдагъы 
болум кёлюмю кётюрюп, къарау-
чуланы ачыкъ жюрекден келген 
нюр а къарыу алдырады. 

Концерт берип бошагъандан 
сора къараучула артистле бла 
тюбеширге сюедиле. «Аякъла-
рыгъызгъа роликлеми киесиз?», 
- деп да сорадыла. (Кюледи). Ан-
самбльде къызла къанкъазлача 
къалай жюзгенлерин ангыламай, 
сейир этедиле. 

Фестивальлагъа къатышханы-
быз билимибизни да айнытады. 
Анда ненча тюрлю къыралны 
адет-тёрелери бла танышабыз! 
Алай артистни иши женгилди 
дерге жарарыкъ тюйюлдю - бир 
кюннге талай концерт берирге да 
тюшеди. 

- Устазлыкъ ишге уа къалай 
жетишаласа? 

- Ыйыкъгъа беш кюнню ичин-
де тёрт-беш сагъатны тепсеуге 
жоралайбыз. Алгъа балет амал-
ладан башлайбыз, сора билген 
тепсеулерибизни къайтарабыз, 

ызы бла жангыларына юйренебиз. 
Ингирликде уа - кесими студиямда 
дерслерим. 

- Къуру къызла нек жюрюйдю-
ле санга юйренирге? 

- Студияны тиширыуланы тиле-
клери бла къурагъанма. Манга 
келгенле - жаш къызчыкъладан 
башлап абадан тиширыулагъа 
деридиле. Ала эр кишиле бла 
бирге тепсерге ийменедиле. Мен, 
профессионалча, ала жанлыма. 
Не десек да, революциягъа дери 
бошдан окъута болмаз эдиле 
къызчыкъланы бла жашчыкъланы 
айырып.  

Абадан тиширыула да эр киши-
лени къатында дерсле алыргъа 
сюймейдиле. Мен аланы ангылай-
ма, тепсерге юйрениу къууанчлы 
болургъа керекди.

Шёндю миллет тепсеуле жан-
гыдан жашауубузгъа къайтып 
башлагъандыла дерге боллукъду. 
Къууанчлада, тойлада, жыйы-
лыулада адамла санларын ариу 
къымылдатыргъа сюедиле. Ал-
гъын заманлада стол артында 
олтуруп турмай, бир бирлери бла 
эришгендиле. 

Тепсеуден адам зауукълукъ ала-
ды. Чархынг терен солуй, санынг 
ариу тебе, къууанч сезим кёлюнгю 
кётюреди. Жюрек къууанады, 
ауруула уа кери боладыла. Адам 
тепсеген заманда инбашларын 
артха этип, сыртын тюзетеди. Теп-
сеу – ол искусстводу эм спортду. 

- Сёзсюз, халкъ ансамбльлени 
хайыры бла миллет тепсеуле 
сакъланадыла, алай, бирси жа-
нындан къарасакъ, ала башха-
ланы аякъ бюкгенлерин да «бир 
къазаннга къуюп», къатыш этип 
барадыла. 

- Мен таулу, къабартылы, чечен, 
дагъыстан болсун, хар миллетни 
къымылдауун бек терк айырама. 
Аланы тартыулары, ызлары баш-
ха тюрлюдюле. Кесибизни эртте-
гили тепсеулерибизни тепсесем, 
бек ёхтемленеме, алай жангыла-
ры да сейирдиле, алада кёп зат 

къураргъа онг барды. Сёз ючюн, 
«Къарашауайны» къурардан ал-
гъа, нарт эпосну окъуп, аны ан-
гылап, алай къурашдыргъанбыз. 

Сёзсюз, Кавказ бир культура 
арады, тепсеуле да бир бирле-
рине ушайдыла. Алай хар мил-
летни энчилигин не заман, не 
бир ансамбль да жокъ эталлыкъ 
тюйюлдю. 

- Анжела, тойлада уа тепсей-
мисе?

- Хау. Бир къауум болуп, кеси-
биз къурашдыргъан тепсеулери-
биз да бардыла. Той - ол энчи эм 
миллет къууанчды. Ол чакъда 
бизге адамла ыспас этедиле, 
ыразылыкъларын билдиредиле. 
Сау болсунла! Бирге кёп жый-
ылгъан кезиуюбюзде бизни ариу 
адамларыбыз кёп болгъанларын, 
жаш адамланы да, абаданланы 
да бетлеринден нюр тёгюлген-
лерин кёреме. Ол жарыкълыкъ 
халкъымдан кетмесин!

- Сахнада бла жашауда сен 
башха тюрлюмюсе?

- Хау. Жашауда мен сабырма. 
Артистни иши уа тынчайып ту-
рургъа къоймайды. Жамауатны 
кесинге къарата, эсде къалырча 
тамашалыкъ сыфатла къураргъа 
керексе. 

- Юйюрюнгде сени ишинге 
къууаннганла кимдиле?

- Атам-анам, къарындашым. Мен 
аланы бек сюеме. Биринчи кюнюм-
ден окъуна тепсегениме ыразыдыла. 
Мен бир заманда да адамларымы 
унутмайма, ала мени бла ёхтемле-
нирча жашаргъа кюрешеме. Андан 
сора да, Жаболадан болгъаным да 
манга жууаплыды, мен сыйлы тукъ-
умума тийишли болургъа керекме. 
Къарыуум-кючюм болгъан къадар-
да кесибизни миллет искусствобузну 
айнытыргъа кюреширикме. Ёсе 
келген сабийлени юйретиу келлик 
заманда да кючюмю саллыкъ иш-
леримден бириди.

Ушакъны БАЙСЫЛАНЫ 
Марзият бардыргъанды. 

Мечукаланы Абусаламны жашы Ахматны школ-
да устаз болуп ишлерме деп эслеп эсинде да жокъ 
эди. Гитчелигинден да граждан авиацияда къуллукъ 
этер мураты болгъанды. Школну бешлеге бошап, 
ол лётчиклени хазырлагъан училищеге барады. 
Сынауладан да ётюп, энди алдыла дегенлей, юйден 
сёлешедиле. 

Алай бла артха къайтыргъа тюшеди. Андан сора 
уа аскерге чакъырадыла да, Германиягъа жибе-
редиле. Билимли, хунерли, низамлы жаш алгъа 
бёлюмню, ызы бла уа взводну командирини орун-
басары болуп къуллукъ этеди. Аскер башчыладан 
Мечукаланы юйюрлерине бюсюреу къагъытла терк-
терк келедиле.

МАДАНИЯТ

«Ёмюрлюк хазнабыз ючюн 
бек алгъа кесибиз жууаплыбыз»

 «Балкария»  фольклор-этнография  къырал  ансамбльни со-
листкасы Жаболаны Анжела миллет культурабызны айнытыугъа 
юлюш къошханладан бириди. Ол Атмырзаланы Элдарны  «Мени 
Чегемим»,  Алла Бойченкону «Мариям» эм Хацерон Алхасовну 
«Милая, нежная» деген музыкалы клиплеринде къурагъан сы-
фатла сейир этдиргендиле, къууандыргъандыла. 

Дагъыда ол «Къая гюл» деген миллет тепсеулеге юйретген сту-
дия ачханды. Мында сабийледен башлап абадан тиширыулагъа 
дери жюреклери ариулукъгъа тартханлагъа эшикле ачыкъдыла. 

Бир жолгъа кёп жумуш 
тамамлау мыйыны къыйнайды

НЫХЫТ БЛА 
СЫЙДАМЛЫКЪ

Жамал Кёнделенде туугъанды. 
Анга тамам он жыл болгъанда 
малкъар халкъгъа сюргюн сынауу 
тюшгенди. Ол да, аны тенглилеча, 
ата-анасына болуша, мал кют-
генди, колхоз бахчалада тирлик 
жыйыу бошалгъанда, анда-мында 
къалгъан мирзеу башланы жыйгъ-
анды. 

Ол буюгъуу Текулада, насыпха, 
кёп бармагъанды: атасы Махай, 
Текуланы Асланбекни жашы, 
бухгалтер техникумда окъугъан 
эди да, усталыгъына кёре ишлеп, 
юйюрюн жунчутмагъанды. Аны 
юсюне Махай бла Мариям, Айте-
кланы Гарайны къызы, жууукъгъа-
ахлугъа да сакъ болгъандыла, 
эс тапдыргъандыла. Аллай ариу 
юйюрню таматасы болуп, Жамал 
ата-анадан кёп ариу къылыкъгъа, 
хунерге юйреннгенди.

Кёчгюнчю сабийлени ал жылла-
да окъургъа алмагъандыла. Аллай 
эркинлик чыкъгъанлай а, анда 
школну тауусханды.  Халкъы Ата 
журтха къайтханлай а, юйюрлю, 
эки сабийли болуп тургъанлай, 
Къабарты-Малкъар къырал уни-
верситетни филология факуль-
тетини орус-малкъар бёлюмюн 
бошагъанды. 

Студент жылларында студент 
тенглери бла Къазахстанны тынг 
жерлерин хайырланыугъа къа-
тышханды, анда къурулуш бла 
кюрешген нёгерлерине тамата-
лыкъ этгенди. Аны жарашыулугъ-
уну юсюнден, къолу неге узалса 
да жарап къалгъанын шуёхлары 
бюгюн да эсгередиле. 1962 жыл-
дан солуугъа кетгинчи, Теку улу 
«Коммунизмге жол» газетде алгъа 
тилманчла бёлюмюнде, ызы бла 
жууаплы секретарьны орунбасары 
болуп, артда промышленность, 
совет къурулуш бёлюмде  ишле-
генди.
ЖЮРЕКГЕ ТЮШГЕН СУРАТЛА 
Жамалны биринчи «Сиркиу» 

атлы хапарла китабы (1974 ж.) 
сабийлеге, таматалагъа да ата-
лады. Бери кирген чыгъармала, 
авторну ниет тазалыгъын сакълай, 
жарыкъдыла, тюзлюкге, игиликге 
чакъырадыла, сабий шуёхлукъну, 
кёлкъалдылыкъны, ёпкелеуню 
ачылыгъыны, жарашыуну татлы-
лыгъыны юсюнден айтадыла. 

 «Бир эрттенликде» (1984 ж.) де-
ген китаб а къысха повестьледен 
бла хапарладан къуралгъанды. 

«Бизни ауулну танымай эсенг, 
кёпню кёргенсе деп айталлыкъ 
тюйюлме…» деп башланады ол. 
Аны тил энчилиги – ариулугъу, 
жумушакълыгъы, ийнандырмакъ-
лыгъы – терк окъуна эсинги кесине 
бёлюп къояды. «Тенгле» атлы по-
весть сабийликни, жашлыкъны, 
Адемей аппаны юсюнденди. Аны 
баш жигитлери энди жете келген 

элли жашчыкъладыла – жыл 
саны бла къалгъанладан тамата-
ракъ Маммаш (чам аты Банзай), 
Асланмырза (Белый), Хаммат 
(Къытай) эм бизге хапар айтхан 
жаш, чам аты – Тюе.  Ала хар бир 
элли жашчыкълача жашайдыла – 
чабакъ тутадыла, алма тереклеге 
тюшедиле… Бек аламаты мында 
сабий тазалыкъды! 

Асланмырза Адемей аппаны 
къошунда жюлгюч табады да, 
аны, Маммашны къууандырыр-
гъа сюйюп, анга берирге дейди. 
Жюлгючню не бек жаратса да, та-
матаныкъы болгъанын билгенде, 
ол алыргъа унамайды. Нёгерлери 
Асланмырзадан ёнгелейдиле, аны 
нёгерликден чыгъарыргъа оноу 
этедиле. 

Жашчыкъ жюлгючню иесине 

къайтарады. Адемей аппаны эсли 
сёзю, Айкёз ыннаны жарыкъ-
лыгъы ниет тазалыкъны юлгюлери 
болуп, аланы жарашдырадыла. 
Эсли къартлыкъны къарамы, 
сёзю, этеги, женги да юйретедиле 
игиликге.

«Бир эрттенликде» повестьни 
баш жигити тау элни жамауаты-
ды. Бир юйдегини, тийрени юсю 

бла  автор, уруш аллы кюнледен 
башлап, тау элде бола тургъан иш-
лени кёргюзтеди. Халим, ыннасы 
Наууш, анасы Сурат, атасы Исса, 
къоншу ынна Сапа,  Мухаммат, 
Чокка, Саламмырза, уруш оту 
бери келтирип атхан ёксюз орус 
сабийле Серёжа бла Таня, почтачы 
Амаш, латвиячы тиширыу Ирма… 
– была бары да ол замандагъы 
Совет къыралда болгъан шуёхлукъ 
халланы, Ата журтха сюймеклик-
ни, тюзлюкню жакълауну юлгю-
сюн кёргюзтедиле. 

КЪОШМАЙ - КЪОРАТМАЙ
«Къарындашла» повесть уруш, 

кёчгюнчюлюк ажашдыргъан са-
бийлени юсюнденди. Аны сюжет 
ызы былайды: илму къуллукъчу 
Исхакъ, кеси да билмей тургъан-
лай, иш юсю бла баргъанлай, 

Сибирьде кёп жыл мындан алгъа 
тас этген къарындашын табады. 
Сабийлени ёксюзле тургъан юйде 
жашаулары, айырылгъанлары, 
бир бирни излегенлери кимни да 
жюрегин къозгъамай къоярыкъ 
тюйюлдю. 

Омакъланыу азды повестьде, 
бу болумла бары да жашаудан 
алыннганлары туура болуп тура-
ды. Жашауну жашау этгенле иги 
адамладыла. Анна Сергеевна, 
академик Петров, дагъыда по-
вестьни бир къауум жигити  ол 
къыйын кюнледе ёксюз сабийлеге 
берген жылыу ол узакълыкъдан 
келип, жюреклерибизни жары-
тады.

Адамны жашау жолу къыралда 
болгъан саясат болумлагъа кёре 
тюрленнгени хакъды. «Термилиу» 
повестьни баш жигити Тюркде 
жашагъан таулу къарт кесини, юй-
юрюню юсюнден мудах хапарын 
айтады. Ата журтундан ёмюрлеге 
айырылгъан, жашау жолундан 
тайгъанча, ажымлыды, къыйын-
ды. Аллай адамны жашау нёгери 
бошала билмеген термилиудю.

САМАРКЪАУ ХАЛДА
Текуланы Жамалны «Бир эрт-

тенликде» деген китабына кирген 
хапарла эсинге бир зат тюйремей 
къоймайдыла. Мында эски жаша-
уну юсюнден айтхан аппа («Жал-
чы»), киши  сабийлерине кеси ана-
ларыча татлы Табият («Ёге ана»), 
Домалай бла Таука («Тасхачыла»), 
сюргюнде поездден ажашхан 
жашчыкъ Халим («Къадар») эм 
аланы тёгереклеринде жашау 
этгенле хар бири  кесини энчи 
табийгъаты бла суратланадыла.   

Жамалны бир къауум хапары 
сатира жанрда жазылгъандыла: 
«Ашы аллына келсе…», «Сюйюн-
чюнг мени», «Саугъа», «Юйренн-
гени боллукъду», «Ахчаны кючю», 
«Эски жара»… Тёгерекде бола 
тургъан кемчиликлени баям этип, 
жашау къолайыбызны иги жанына 
тюрлендирир онг излеу жютю кёз-
лю, жютю къаламлы жазыучуну 
борчуду. 

Ахыры 4-чю бетдеди.

КъМР-ни алгъыннгы президенти Валерий Коков Текуланы Жамалны «КъМР-ни 
сыйлы журналисти» деген ат бла саугъалагъан кезиуде. 1994 жыл.

Эсде тутуу

Тарыхыбызгъа, журтубузгъа хурметлик эмда 
хар неге да сюймеклик сингдирген жазыучу

РФ-ни Жазыучуларыны эм Журналистлерини союзла-
рыны члени, Къабарты-Малкъарны сыйлы журналисти 
Текуланы Махайны жашы Жамал туугъанлы бу кюнле-
де 85 жыл толады. Ол къауум китапны авторуду: «Сир-
киу», «Бир эрттенликде», «Ажашхан насып», «Дангыл 
тюз», «Боракъа», «Ёксюз»  эм башхала. 

Саулукъ

АТТАЛАНЫ ЖАМАЛ

- Рагнета, сен къайданса?
- Мен Тырныауузда 1983 жылда 

туугъанма,  мында жашайма.
- Спортну быллай къыйын 

тюрлюсю бла кюрешип къалай 
башлагъанса?  

- Он жылгъа жууукъ заманны 
спорт гимнастикагъа жюрюген-
ме. Кюнлени биринде Маккаланы 
Махти мени штанга залгъа чакъ-
ырады. Андан сора жангыдан 
гимнастикагъа барып тебирейме, 
алай ол мени ауур атлетикагъа 
келирими излеп тургъанды. 

Бир кесекден, кертиси бла да, 
штангагъа кёчгенме. Анам  аны 
билгенден сора  жараугъа иймей 
къойгъанды. Болсада Махти Хаса-
нович, мени хунерим  болгъаны-
на, бир жылдан хорлап тебирери-
гиме ийнандырып, ыразылыгъын 
алгъанды.

- Юйрениу-жарау этиу иш тынч 
болмаз эди?

- Угъай, тренерим айтханны 
этген къыйын эди деп айталлыкъ 
тюйюлме, сора гимнастикада иги 
къарыу жыйгъаным болушханды. 
Артда бийик даражалы эришиу-
леге къатышып тебирегенимде, 
анда ангылагъанма профессио-
нал спорт къаллай бирге къыйын 
болгъанын. Жарауну кюннге 
эки-юч кере бардыргъанбыз, 
аш-азыкъда чекле, тенгле бла тю-
берге заман жокъ, юйюрюмден 
узакъгъа кетерге да тюшгенди, 
анга тёзген тынч тюйюл эди. 

- Биринчи эришиулеринг 
эсингдемидиле?

- Хау, биринчи эришиуюме 
Санкт-Петербургга тёрт ай жарау 
этгенимден сора баргъанма, он-
тёрт жылым бола эди. Анда кесим 
37 килограмм болгъанлыкъгъа, 
48 килограмм ауурлукъ къау-
умда сынашханма. Шимал ара 
шахарыбызгъа жолоучулугъубуз 
къачан да эсимдеди. 

- Сен бийик кёрюмдюле бол-

дуруп, специалистле санга эс 
къачан буруп башлагъандыла?

- Горячий Ключ шахарда Рос-
сейни биринчилигине къатышхан 
эдим, анда экинчи жерге чыкъ-
гъанма. Андан сора жыйымдыкъ 
командагъа чакъыргъандыла да, 
Москвагъа кетгенме. 1998 жылда 
уа Испанияда Европаны биринчи-
лигинде «кюмюшню» алгъанма.

- Спорт бла кюрешген кези-
уюнгде эм уллу жетишиминге 
нени санайса?

- Европаны биринчиликлеринде 
биринчи эм экинчи жерлени ал-
гъанма, дунияны биринчилигинде 
эм кючлюлени санына киргенме, 
Россейни кубогунда бла чемпио-
натларында саугъала алгъанма. 

- Тренеринг да анга къыйын 
салгъанды. 

- Махти Хасанович манга жан-
гыз да тренер тюйюл эди, тюр-
лю-тюрлю  тыш къыраллада кёп 
заманнга созулгъан жарау этиу 
жыйылыулада бла эришиуледе ол 
ата-ана орунуна болгъанды. Хар 
заманда да манга огъурлу кёзден 
къарагъанды, мен жетишимли 
болур ючюн билимин, къарыуун 
да аямагъанды, аны ючюн анга 
жюрегимден ыразыма. 

- Спортда къаллай муратла-
рынг бар эдиле, сора андан да 
бийикге чыгъаргъа не чырмагъ-
анды?

- Сёзсюз, Олимпиада оюнлагъа 
къатышыргъа сюе эдим, болма-
ды. 2002 жылда кандидат халда 
битеу дуния  эришиуге баргъанма, 
алай анда насыбым тутмады. 
Андан сора спорт жолум артха  
айланнганча болду. 

- Мен билгенден, эришиулеге 
къатышмагъан кезиуюнг да 
болгъанды.  

- 2006 жылда Казаньда Россей-
ни чемпионатында алтын майдал  
къытханма. Анда, 48 килограмм-
гъа дери ауурлукъ къауумда 
эрише, 162 килограммны кётюр-
ген эдим. Андан сора уа эрге 
чыкъгъаным эм сабий туугъаны 
бла байламлы иги кесек заманны 
жарау этмегенме. Спортха къайт-
ханымдан сора Россейни кубогуна 
къатышханма, алай анда жангыз 
бешинчи болгъанма. 

- Спортну сора къачан эм не 
сылтау бла къойгъанса?

- Италиягъа Европаны чем-
пионатындан «доммакъ» бла 
къайтханма, тыш къыраллада 
биринчи жерлеге чыкъмай, жан-
гыз да Россейде хорлай эдим. 
Халкъла аралы даражада бийик 
жетишимле болдуралмазлыгъ-
ымы ангылагъанда, спортдан 
кетгенме.

- Алай эсе да, сен Тырныау-
узда СКФО-ну чемпионатында 
эришгенсе. Баям, къарыуунгу 
сынаргъа сюе эдинг. Андан сора 
къаллай эсеплеге келгенсе?

- Хау, спортха къайтырыгъым 
келе эди. Жюрегим залгъа тар-
тады, эришиулеге къатышхан тен-
глерими излейме. Алай бусагъат-
да юйюрюм болгъан къадарда, 
алгъыннгы жашаугъа къайтырча 
тюйюлме. 

- Болсада спортдан узакъгъа 
кетмейсе, алгъаракълада судья 
болуп да кёргенсе. Тренер ишни 
уа жаратамыса?

- Спорт жашауну къоймаз ючюн  
тренер болургъа сюеме. Бю-
гюнлюкде  Маккаланы Махтиге 
жаш штангачыланы хазырлар-
гъа болушама. Официал халда 
тренер болур кюнюмю ашыгъып 
сакълайма. 

Анатолий ТЕМИРОВ.

РФ-ни МЧС-ини КъМР-де 
Баш управлениясындан бил-
диргенлерине кёре, бу кюнле-
де таулада 1500 метрден аслам 
бийикликде курт юзюлюрге 
къоркъуу сакъланады. Аны бла 
байламлы тийишли службала 
хазырлыкъда турадыла.  

Специалистле белгилегеннге 
кёре, курт юзюлсе, жашау журт 
объектлеге, электрокюч ыз-
лагъа, автомобиль жоллагъа 
да хата тюшерикди, табийгъат 
болумну кезиуюнде ол жерле-
де тургъан адамланы жаша-
уларына къоркъуу да барды.  
Аны себепли бу кюнледе тау-

лагъа барыуну арт болжалгъа 
салыу иги болур. Бу тийреледе 
солугъан лыжачылагъа да 
белгиленнген ызладан тышы-
на чыгъаргъа эркин этилмей-
ди. Эсигизге салайыкъ, уллу 

кёллюлюкню хатасындан бир 
ыйыкъ алгъа «Мир» станцияны 
тёгерегинде москвачы турист 
жоюлгъанды.  

КЪАСЫМЛАНЫ Аминат. 

Белгилисича, бизни къырал-
да аналог (тёрели) телевиде-
ние кетип, аны орунуна циф-
ралы  технология (DVB-T2) 
бла ишлегени сингдириле 
барады. Аны къаллай теле-
визорла кёргюзтгенлерин, ал-
лай онг болмаса уа – алагъа 
энчи приставка къошаргъа 
тюшеригин да билдиргенлей 
тургъанбыз.

Бу кюнледе  Нальчик шахар-
ны жер-жерли администраци-
ясы  Уллу Ата журт урушну 29 
ветеранына бла къолайсыз он 
юйюрге аллай приставкаланы 
хакъсыз бергенди. Энди ала 
да телевизоргъа жангы фор-
матда къарарыкъланы  санына 
къошулгъандыла.

Бюгюнлюкде Къабарты-
Малкъарда жыйырма цифра-
лы  каналгъа къараргъа  онг 
барды. Ол санда: «Первый 
канал», «Россия-1», «Рос-
сия – Культура», «Россия 
24», «Матч ТВ», «НТВ», «Пя-
тый канал», «Общественное 
телевидение России», «ТВ 
Центр», «Карусель», «СТС», 
«ТНТ», «РЕН ТВ», «Пятни-
ца», «Спас», «Домашний», 
«Звезда», «ТВЗ», «Мир» эм 
«Муз-ТВ». Дагъыда ала бла 
бирге юч радиоканал да иш-
лейди: «Вести ФМ», «Маяк» 
эм «Радио России».

Белгилисича, цифралы ка-
наллагъа къарар ючюн теле-
визор DVB-T2 форматда иш-
лерге керекди. Ансыз а анга 
энчи приставка къошаргъа 
тюшерикди.

УЛБАШЛАНЫ Мурат.

БУ ДУНИЯ – 
БАЙЛАГЪАМЫ?

Халкъда  къолайлы ата-ана-
ланы сабийлерини Интернетге 
къошулургъа, жангы техниканы 
хайырланыргъа бирсиледен эсе 
уллуракъ  онглары болады,  жар-
лыла уа аллай затладан кем къа-
ладыла, деген оюм жюрюгенли 
алай кёп заман озмагъанды. Бол-
сада жашауда  алай тюйюлдю. 
Шёндюледе электрон гаджетлени  
Америкада къырал школлада 
бла садикледе тири сингдире 
барадыла, энчи иели билим бериу 
учреждениялада уа  аллай жангы-
лыкълагъа  чек салынады.

Сёз ючюн, деп айтсакъ, «Си-
ликон ёзенде» ишлегенлени са-
бийлери жюрюген Вальдорф-
ский школда шёндюгю электрон 
устройстволаны хайырланмайды-
ла. Аны къой,  ИТ- компаниялада 
ишлеген эмда бай  ата-анала 
да юйлеринде аллай затланы  
жюрютюрге эркин этмейдиле. 
Common Sense Media тинтиучю 
компанияны билдириуюне кёре, 
къолайсыз юйюрлени сабийлери 
экран  аллында сегиз сагъатны 
оздурадыла. Байланыкъыла уа 
– алты.

- Россейде «цифрли башха-
лыкъны» сылтауун  мен юйюрлени 
къолайлыкъларында кёрмейме, - 
дегенди РАНХиГС-ни жамауат 

илмула институтуну когнитив тин-
тиуле лабораториясыны келечиси, 
акъылбалыкъ болмагъанла бла 
ишлеген «Перекрёсток» араны 
илму жаны бла башчысы Кирилл 
Хломов. – Ол, баям, ата-аналаны 
сабийни юйретиу амалларына, со-
циал-интеллект жаны бла айныгъ-
анларына кёре болгъан ишди.

КЪЫЛЫКЪЛА 
ЭМДА АЛДАУЛА

Компьютер оюнланы бла тюр-
лю-тюрлю гаджетлени къураучу-
ла уа  гитче тёлюню эсин бийлер 
ючюн, аллай продукцияны жа-
рашдырыугъа психологланы да 
къатышдырадыла.

- Быллай электрон продукция-
ны талай замандан сатып алып 
башларыкъла  шёндюгю сабий-
ледиле. Ол себепден  аланы был-
лай затлагъа гитчеликден окъуна 
юйретирге кюрешедиле, - дейди 
Кирилл Хломов. – Сёз ючюн, 
YouTube канал, мультфильмни 
кёргюзте тургъанда, ортасына ре-
кламаны сугъады. Ол а адамны 
эсин бийлеудю. Башха амал да 
барды: компьютер оюнда жаша-
уну къайтарыр ючюн, сёз ючюн, 
сагъат бла жарым сакъларгъа 
керекди. Алай тёзюмсюзле уа,  
ахча тёлеп, ол болжалны къыс-
хартыргъа  боллукъдула. Алай 
бла уа оюнланы чыгъаргъанла 

байыкъланадыла.
 Битеу ол  затла  ата-аналаны 

ауара этедиле, сабийни къолун-
дан смартфонну сыйырыргъа 
арталлыда амал болмагъан 
сундурадыла.

- Ол алай тюйюлдю, аны бир 
къыйынлыгъы жокъду, - дейди 
психолог. – Сабийлеге жубаныр-
ча башха амал берсегиз - ала 
экран  аллындан бек женгил 
къобарыкъдыла. Мында бир зат-
ны ангыларгъа керекди: ала ол 
амалны кеслери къураялмайды-
ла, ол ата-ананы эмда бир жаны 
бла школну да борчуду. Юйюрде 
конькиледе неда лыжалада учуу, 
киногъа, театргъа барыу деген 
затла тёреде эселе – ол борчну 
женгил тамамларгъа болады.

Ачыкъ айтханда уа, проблема, 
асламысында, ата-анала смарт-
фонлагъа кеслери жабышып тур-
гъандады. Къарачыгъыз тамата 
тёлюге: офиследе олтургъанда, 
ишге баргъанда, транспортда 
болгъанда да,  кёзлерин экран-
лагъа тирегенлей турурла! Алай 
бла сабийини да андан айыргъан 
къыйын болгъан эсе,  иш осалы-
на кетип тебирегенди. Гаджетни  
къолундан кетерирге кюрешген-
ди  ол,  ачыуланып, кесин тюйюп 
тебирей эсе, аны  ол быллай 
электрон затсыз жашаугъа тю-
зелмегени баям болгъанын би-
лигиз. Ол себепден  ата-ана аны 
юйретиуде башха амал табаргъа 
керекдиле неда болушлукъ излей 
психологлагъа тебирерге.

Юлия БОРТА.
«Аргументы и факты» газет.

Итиниулюк

«Спортдан айырылып къалмаз 
ючюн, тренер болургъа излейме»

Элбрус районну олимпиада резервли спорт школу  
ачылгъанлы  Россейни сыйлы тренери Маккаланы Махти 
ауур атлетикадан кёп айтхылыкъ спортчуну хазырлагъ-
анды. Къызланы араларында бютюн уллу жетишимлени 
Рагнета Карданова болдургъанды. Къыралда, андан 
тышында да эришиулеге къатыша, ол аслам майдал 
жыйгъанды, «Спортну халкъла аралы устасы» деген атны 
да алгъанды. Бюгюн  ол бизни ушакъ нёгерибизди.

ТИНТИУЛЕ

АБШ-да къырал школлада  гаджетле  кенг жайыла баргъан заманда, 
байла юйлеринде аланы  жюрютюуге чек саладыла

Америкалы психологла айтханнга кёре, байланы бла жарлыланы 
сабийлерини араларында башхалыкъла кёпден - кёп эслене барадыла. 
Иш аланы къолларында гаджетлени  багъалыкъларында угъай, аланы 
жокълукъларындады. Къолайсыз юйюрледе сабийле, сейир жолоучу-
лукъгъа  барыргъа, зауукълукъ алыргъа онглары болмай, сау кюнню 
телевизор аллында кечине эселе, байланыкъыла тёрели  агъач илля-
уладан, таза хауада оюнладан, башха затладан да кем къалмайдыла.

Черек районда прокурорла адамланы приёмгъа 
алып, аланы тарыгъыуларына, предложениялары-
на тынгыларгъа хазырдыла. Тюбешиуле  эллени 
администрацияларында бардырыллыкъдыла. 

Соруулары болгъанла, приёмгъа жазылыргъа 
сюйгенле бу телефон номерге сёлешигиз: 
8-86636-41-7-81.

Черек районну прокурору
Хавпачев Т.Х.

Къашхатау 22 январьда 11- 13 сагъатда

Огъары  Жемтала 7 февральда 14-15 сагъатда

Черек районну прокуроруну орунбаса-
ры  Дохов Т.Б.

Герпегеж 12 февральда 11-13 сагъатда

Аушигер 14 мартда 14 - 15 сагъатда

Черек районну прокуроруну тамата 
болушлукъчусу  Батталаны А.И.

Жемтала 20 мартда 14 - 15  сагъатда

 Къара Суу 26 мартда  14 - 15 сагъатда

 Черек районну прокуроруну болуш-
лукъчусу Тогъузаланы Ф.М.

Бызынгы 18 январьда 14 -15 сагъатда

Зарагиж 27 февральда   11 - 13 сагъатда

Черек районну прокуроруну болуш-
лукъчусу  Иттийланы  А.А.

Бабугент 29 январьда  11 - 13 сагъатда

Огъары Малкъар 14 мартда  14 - 15 сагъатда

Ахыры. 
Аллы 3-чю бетдеди.

ЭЛ ТУРМУШНУ 
ТЕРЕН БИЛГЕН

Жамалны «Дангыл 
тюз» китабына (1993 ж.) 
повестьле бла хапарла 
киргендиле. Шатык мал-
къар тил бла жазылгъан 
чыгъармаларында автор 
сабийлени, жаныуарла-
ны, къанатлыланы юсле-
ринден айтады. Аланы, 
адамгъа ушаш, иги, аман 
къылыкълары да болгъа-
ны окъуучуну сейир эт-
диреди («Чабакълыда», 
«Ырхы», «Къыртчыгъаны 
уясында», «Дорбункъул», 
«Къая къарылгъачны 
дерти», «Акъкъаш»…).  
«Дугъума шай» деген 
хапарында уа ауругъан 
аппасына жарарыкъды 
деп туудугъу тауда ёсген 
дугъума жыяргъа бара-
ды.  Сабийни, къартны 
къоркъуулары, къууан-
члары да бир бирге сакъ-
лыкъны юлгюсюдюле.   

Сабий дунияны сейир-
лик тасхаларын ачаргъа 
уста эди Жамал.  «Маму-
тайчыкъ», «Маммат бла 
Каммат», «Лейлячыкъны 
гинжиси» деген эм баш-
ха хапарлары аны бир 
кесекчиклеридиле.

Эл жашауну юсюнден 
жазыучу бек  тынгылы 
айтады – хар бир таулу-
ну къанында болгъан, 
эсгериуге кетген уллу, 
гитче затчыкъла жюре-
гинги къайтып жангыдан 
жылытадыла. Тарыхда 
узая баргъан сабийли-
гим, элим, журтум, аны 
хар бир дуппуру, къая-
сы, чегети, кюнлюмю… 
Мен жалан аякълай 
анда чабып баргъанча, 
сары эчкиаякъ гюлле-
ден къучакъны толтуруп, 
сабанлыкъдан энишге, 
кюнлюм тёшге, энип 
келгенча кёрюнеди. Ма 
алайлада жетиучю эди 

мени жылы марал жау-
ун!  Ызы бла кёкде тейри 
къылыч созулуп, анамы, 
анга къарай: «Къызчыкъ  
аны ары жанына ётсе, 
жашчыкъ болуп къала-
ды…» – деген жомагъы 
тюшеди эсиме. Аллымда 
тюбеген къарт, башымы 
сылап, хуржунундан не 
гырт бал туз, не кампет 
чыгъаргъанча, татлыкъ-
сынама. Эртте алай эди. 

Не гитче сабийни жаны 
бла да ётмей эдиле та-
матала сансыз.

БУРУННГУ 
КЕЗИУЛЕНИ КЕСЕ-

КЛЕРИН ТИРИЛТЕ 
Текуланы Жамалны 

«Боракъа» романы ХIV 
ёмюрде, тайпала бла 
саналгъан, Алтын Орда-
ны  заманында болгъан 
ишлени юслеринденди.  
Чыгъарманы баш жи-
гитлери – дуниягъа ай-
тылгъан Акъсакъ Темир, 
Тохтамыш хан, аланы 
ёзюрлери, аскерлери, 
тау бийле, тау жамауат-
лары…

Тарыхда къалгъан аты-
быз, ас-алан тайпа деп 
мында терк-терк къай-

тарылады. Сейир этесе 
хапарчыны (жазыучуну) 
тил къыйматына: эрттеле-
ден, озгъан ёмюрледен 
келгенча, ол кезиуледе 
айтылгъанча эшитиле-
диле сёзле, аланы айтхан 
адамлагъа, ала бардыр-
гъан жашаугъа ушап. 

Дуния башында бай-
лыкъ ючюн, махтау ючюн 
барадыла къазауатла. 
Тохтамышны аллында 

тёгюлюп эди Европаны, 
Азияны да байлыгъы. Ай-
хай, къарыулу къарыусуз-
ну къуугъан адет ёмюрле-
де эски бола билмейди. 
Хан бла Акъсакъ Темир 
алда бир ниетли эдиле. 
Артда ахыргъы сагъы-
нылгъан Индий къырал-
гъа кетгенлей, Тохтамыш 
аны элин (къыралын) 
тонагъанды. 

Аны къууа, хорламла-
рына, байлыкъларына 
жангыларын къоша, ал 
бургъанда Къобан таба, 
Терк таба, Боракъа (Та-
мерлан)къоншу бийлени 
оноугъа жыйгъан эди… 
Романда сатхычлыкъ 
(Турай хан Тохтамышны 
сатады), хыйлалыкъ (Тох-

тамыш, Алтын Орданы 
тахына тюшерге сюйюп, 
Абду ханны ёлтюртеди), 
сюймеклик (Батыр бла 
Айха), бирлик (тау тайпа-
ланы бийлери), кишилик 
(уучу Къулу, Боракъа, 
Батыр, къыз Атийма …) 
да барды.  

Жамал тарых билимин, 
халкъ чыгъармачылыкъ-
ны да хайырлана биледи. 
Уучу Къула, таулу Суса-

нин, Акъсакъ Темирни 
тасхачыларын ажашды-
рып, артха жолсуз къоя-
ды. Жауну къолуна тюш-
мез ючюн, ас-алан къыз-
ла къаядан секиредиле. 
Ол Къызла-Кетген-Къая 
Чегем ауузундады. 

Чыгъарманы топоними-
ка байлыгъын алгъанда, 
бизни жер атла кёпдюле. 
Бу роман бизни ата-баба-
ларыбызны юсюнденди. 
Ёмюрле жолунда къаны-
бызда келген таулулукъну, 
кишиликни, Ата журтха 
сюймекликни махтайды 
ол. Ас-аланла (ата-баба-
ларыбыз) – мажюсюле, 
иркувум тайпа – хустос-
лула, келген душман а – 
ислам динлиле. Аллахха, 

тейрилеге, Хустосха да 
этиледиле тилекле. 

Теку улуну «Ёксюз» 
атлы роман китабы был-
тыр чыкъгъанды бас-
мадан. Автор, Таукъан 
деген ёксюз жашчыкъны 
жашау жолун суратлай, 
ол юйюрню озгъан ёмюр-
ню отунда кюйген тёрт 
тёлюсюню хапарын керти 
таулу тил бла, суратчы 
усталыкъ бла айтады. 

КЪЫРАЛ ДАРАЖА-
ЛЫ АХЛУЛА

Къабарты-Малкъар 
Республиканы сыйлы 
журналисти,  «За трудо-
вое отличие» майдал бла 
саугъаланнган къарын-
дашыбыз Текуланы Жа-
малны эртте таныгъанма 
– эллимди, жерлимди. 
Жумушакъ сёзлю, ариу 
ниетли, билимли журна-
листни, хунерли жазыучу-
ну малкъар тилде китап, 
газет, журнал къалдыр-
май окъуучу, жууукъну-
тенгни узакъдан билиучю 
атам артыкъ багъалагъ-
анды. Махайны юйюрю-
не энчи ыразылыгъын 
айтыучусу, тюбегенде, 
къайсын да тансыкълап 
ийнакълаучусу эсимдеди.  

Жарсыугъа, эгечлени 
таматалары Зоя дуния-
сын алышханды, Раузат  
КъМР-ни, КъЧР-ни сый-
лы артисткасыды,  Хауа 
да, «Заман» газетни баш 
редакторуну орунбасары, 
КъМР-ни культурасыны 
сыйлы къуллукъчусуду. 
Магомет, Башир бла Кя-
мал да къарындашлыкъ 
этедиле алагъа.

Бюгюнлюкде Жамал-
ны арбазын онеки туу-
дугъу, аладан туугъанла  
жарытадыла. Жумушакъ 
халлы, ариу сёзлю фах-
мулу къарындашыбызны 
аты ариу эсгериулерибиз-
де жашайды.

МУСУКАЛАНЫ 
Сакинат.

ТАРЫХЫБЫЗГЪА, ЖУРТУБУЗГЪА ХУРМЕТЛИК ЭМДА 
ХАР НЕГЕ ДА СЮЙМЕКЛИК СИНГДИРГЕН ЖАЗЫУЧУ

Приёмгъа алыу

Келгенлени оюмларына, тарыгъыуларына тынгыларыкъдыла

Къайгъырыу

Саугъагъа – 
цифралы  приставкала

Жаш жазыучуланы семинарында. Ал тизгинде олтургъанла (солдан онгнга): Текуланы Жа-
мал, Къожакъланы Тамара, Мокъаланы Магомет, Сарбашланы Зуфар. Сюелгенле: Забакъланы 
Фатимат, Бегийланы Абдуллах, Аттоланы Магомет, Уяналаны Оюс. 1974 жыл.

Курт юзюлюр 
къоркъуу сакъланады

Болум


